
La Mesa del Parlament, en la sessió tinguda el 14 d’octubre de 2014, de conformitat amb l’article 6.5 de l’Estatut d’autonomia de Catalunya, l’article 4 de la Llei 2/2007, del 5 de juny, del Diari Oficial de la Generalitat de Catalunya;  l’article 7 de la Llei 35/2010, de l’1 d’octubre, de l’occità, aranès a l’Aran, i l’acord de la Mesa del 3 de maig de 1983, ha aprovat la versió en occità, en varietat aranesa, de la Llei de la seguretat industrial dels establiments, les instal·lacions i els productes, aprovada pel Ple del Parlament en la sessió del 23 de juliol de 2014:


«Lei DERA seguretat industriau des establiments, es installacions e es productes


Preambul
Era condicion de hònt de risc de determinadi establiments, installacions e productes e, donques, era probabilitat qu’eth sòn foncionament o utilizacion pogue produsir accidents que causen damatges as persones, es bens o eth miei ambient a portat es diuèrses administracions publiques competentes a limitar eth nivèu de risc des establiments, es installacions e es productes entà redusir era probabilitat d’accidents e, se se produsissen, entà mitigar-ne es conseqüéncies enquia us valors sociaument acceptables.
Aguesta intervencion dera Administracion publica ena seguretat industriau s’a hèt, fonamentaument, en dus encastres: d’ua banda, en tot establir especificacions tecniques obligatòries entàs establiments, es installacions e es productes per miei des nomentadi reglaments tecnics de seguretat industriau e, d’ua auta, en tot regular un sistèma de gestion dera seguretat industriau en qué interven un conjunt d’agents privadi dera activitat que n’ei sometuda a determinades prescripcions, condicions e limitacions pr’amor qu’afècte era seguretat.
Eth desplegament progressiu dera normativa europèa a afectat prigondament es dus encastres anteriors. Per çò qu’ei des especificacions tecniques, en prumèr lòc s’a armonizat lèu totaument era regulacion des productes, donques que per miei dera mèrca CE s’an eliminat es barrères tecniques entà arténher era liura circulacion de productes. Tanben s’a armonizat era regulacion des establiments a on se pòden produsir accidents grèus coma conseqüéncia dera preséncia de substàncies perilhoses, per miei dera Directiva 1996/82/CE, deth 9 de deseme, coneishuda coma Directiva Seveso, qu’a culminat damb era entrada en vigor dera Directiva 2012/18/UE, deth 4 de junhsèga. Per contra, es especificacions tecniques qu’an de complir es installacions non an estat objècte d’armonizacion e contunhen d’èster regulades pes disposicions normatiues des administracions competentes des estadi membres.
Per çò qu’ei dera regulacion des agents dera seguretat industriau, era entrada en vigor dera Directiva 2006/123/CE, deth 12 de deseme, relativa as servicis en mercat interior, coneishuda coma Directiva de Servicis, a implicat eth besonh d’eliminar, o de justificar per arrasons imperioses d’interès generau, determinades restriccions ara activitat des agents dera seguretat industriau que poderien constituïr un obstacle o comportar empachi entara liura prestacion de servicis laguens der encastre territoriau dera Union Europèa. Açò afècte principaument eth regim juridic aplicable as nomentadi organismes de contraròtle, que son es operadors encargadi de verificar eth compliment des condicions de seguretat industriau obligatòries des establiments, es installacions e es productes establides pes reglaments tecnics de seguretat industriau, per miei d’activitats de certificacion, assag o inspeccion.
D’auta banda, tanben s’an aprovat un conjunt de disposicions normatiues damb er objectiu de simplificar es tramits administratius e d’eliminar es cargues burocratiques que non son de besonh entar exercici des activitats economiques empresariaus.
Er objectiu principau d’aguesta lei, que se fondamente enes competéncies exclusives en matèria d’indústria qu’er article 139.1 der Estatut d’autonomia atribuís ara Generalitat, ei substituïr era regulacion dera Lei 12/2008, deth 31 de junhsèga, de seguretat industriau, per ua regulacion intègra deth regim juridic aplicable ara seguretat industriau des establiments a on se pòden produsir accidents grèus, e es installacions e es productes que pòden produsir damatges o perjudicis as persones, es bens o eth miei ambient coma conseqüéncia d’un accident, en tot includir-i eth regim juridic des organismes de contraròtle. Era entitat e es caracteristiques especifiques d’aguesta matèria aconselhen regular-ne eth regim juridic d’ua manèra diferenciada dera d’auti operadors dera seguretat industriau. Per açò aguesta lei abolís es precèptes dera Lei 12/2008 e deth reglament aprovat peth Decrèt 30/2010, deth 2 de març, que regulen es establiments, es activitats, es installacions, es productes e es organismes de contraròtle.
En prumèr lòc, se substituís eth regim juridic d’autorizacion des organismes de contraròtle per un aute de declaracion responsabla. Aguesta substitucion se justifique peth hèt qu’es organismes de contraròtle son sometudi a un requisit prealable fonamentau: era obtencion d’ua acreditacion dera sua competéncia tecnica, d’acòrd damb era nòrma UNE-EN ISO 17.020, entà verificar que dispòsen des mieis materiaus idonèus, des recorsi umans damb es competéncies professionaus adequades e des procediments de trabalh de besonh entà assegurar era qualitat des sòns trabalhs e eth compliment des requisits d’incompatibilitat que garantissen era independéncia, era imparcialitat e era integritat des sues accions.
Donques, eth procediment d’autorizacion serie en grana mesura redundant en çò que tanh ath procediment d’acreditacion. Per aguest motiu, non se considère que i age arrasons imperioses d’interès generau que, d’acòrd damb era Directiva de Servicis, justifiquen un regim d’autorizacion excepcionau.
Se simplifiquen es requisits entà actuar coma organisme de contraròtle. En prumèr lòc, s’eliminen es que ja se verifiquen en procès d’acreditacion dera competéncia tecnica, coma era avaloracion dera competéncia professionau deth personau inspector o deth regim d’incompatibilitats. Mès eth requisit mès important de quini se suprimissen, e tanben eth mès de controvertit, ei era exigéncia de disposar d’un nombre minim de burèus o de dependéncies d’atencion ath public. Era exigéncia d’un desplegament territoriau minim non ère restacada ara prestacion ne ara qualitat deth servici d’inspeccion –donques qu’eth servici non s’amie a tèrme ena abitança der organisme de contraròtle mès en lòc a on son plaçadi es establiments o es installacions–, mès qu’ère restacada a ua foncion addicionau des organismes de contraròtle delegada dera Administracion: arrecéber era documentacion entà méter en servici es naues installacions e inscriuer-les enes registres oficiaus. Era exigéncia d’un nombre minim de burèus o dependéncies demoraue justificada peth besonh d’apropar aguest servici ath ciutadan.
En nau marc que configure era Lei, damb mès prestadors potenciaus deth servici, aguesta foncion addicionau delegada as organismes de contraròtle ei fòrça mès malaisida de coordinar entara Administracion. Per açò, s’a considerat de besonh qu’era Administracion recupère aguest prètzhèt e l’amie a tèrme per miei deth hilat de burèus dera Oficina de Gestion Empresariau, qu’an pro cobertura territoriau entà satisfèr eth servici ath ciutadan.
En encastre dera seguretat industriau s’introdusissen ua sèria de mesures de simplificacion administrativa e de reduccion de cargues burocratiques, coma era utilizacion dera declaracion responsabla en substitucion dera presentacion de documentacion, tant en cas des organismes de contraròtle coma en procediment entà dar de nauta installacions en registre correspondent, o era racionalizacion dera avaloracion dera documentacion exigida as titulars des establiments a on se pòden produsir accidents grèus.
Fin finau, se hè tota ua sèria de modificacions tecniques restacades damb es cambiaments anteriors entà dar coeréncia ath tèxte, coma per exemple era adaptacion dera terminologia ara substitucion deth regim d’autorizacion peth de declaracion responsabla en regim sancionador o en regim de taxes.
Es destinataris principaus d’aguesta nòrma son, d’ua banda, es organismes de contraròtle; es empreses d’installacion, mantenença e apariament d’installacions e productes, e es titulars des talhèrs d’apariament d’automobils. Entà toti aguesti, era Lei compòrte ua reduccion considerabla des cargues administratives e ua simplificacion des tramitacions que les cau gerir.
D’auta banda, tanben son destinataris d’aguesta nòrma es titulars des establiments, es installacions e es productes, entà quini aguesta lei establís un usatge generau dera declaracion responsabla e, donques, compòrte ua reduccion considerabla des cargues administratives associades.
Aguesta nòrma non introdusís cap naua requeréncia tecnica obligatòria entàs establiments, es installacions e es productes que son objècte des reglaments tecnics de seguretat industriau, e des directives europèes d’armonizacion tecnica de productes que non son objècte d’aguesta nòrma. Atau donques, aguesta lei non regule ne es diuèrses especificacions tecniques obligatòries, ne es caracteristiques e era periodicitat des inspeccions, donques que son matèries que, peth nivèu de concrecion damb que s’an de tractar, corresponen ara normativa especifica.
Aguesta lei compde trenta dus articles –estructuradi en quate títols–, cinc disposicions addicionaus, tres disposicions transitòries, ua disposicion derogatòria e ueit disposicions finaus.
Eth títol I determine er objècte e er encastre d’aplicacion dera Lei, ne definís es tèrmes essenciaus, establís es condicions generaus dera seguretat industriau e era responsabilitat des agents e regule eth Registre d’installacions tecniques de seguretat industriau de Catalonha e eth Registre d’agents dera seguretat industriau de Catalonha.
Eth títol II establís es principis generaus aplicables as establiments a on se pòden produsir accidents grèus, e abilite ath Govèrn entà que fixe es valors de risc acceptable e establisque es critèris entà determinar es distàncies minimes de seguretat entre aguesti establiments e es elements vulnerables e determine eth procediment d’adaptacion totau o parciau des establiments existenti ad aguesti paramètres.
Eth títol III establís eth regim regulador des organismes de contraròtle en matèria de seguretat industriau: substituís eth regim juridic d’autorizacion des organismes de contraròtle per un aute de declaracion responsabla e determine es foncions, es requisits e es obligacions qu’an de complir aguesti organismes.
Eth títol IV regule eth contraròtle dera Administracion en matèria de seguretat industriau: determine era potestat inspectora e era sancionadora en matèria de seguretat industriau, tipifique es infraccions e establís eth regim sancionador correspondent.
Es disposicions addicionaus regulen era collaboracion e cooperacion des diuèrses administracions competentes en matèria de seguretat industriau; er usatge de mieis electronics, informatics e telematics; era inscripcion d’ofici en Registre d’installacions tecniques de seguretat industriau de Catalonha des installacions ja existentes; eth regim aplicable as inspeccions des installacions receptores de gasi combustibles per canalizacion, e era devolucion parciau des taxes percebudes pera sollicitud d’autorizacion d’organismes de contraròtle a causa de non auer-se completat es accions de besonh de compatibilitat e connectivitat abans dera entrada en vigor d’aguesta lei.
Es disposicions transitòries hèn possible qu’es organismes de contraròtle ja autorizadi poguen contunhar actuant sense auer de hèr cap tramit ne liquidar cap taxa; les permeten contunhar exercint es foncions de recepcion e revision dera documentacion des installacions naues e era modificacion des existentes, e establissen determinades obligacions aplicables as titulars des establiments existenti a on se pòden produsir accidents grèus.
Es disposicions finaus regulen era modificacion deth títol XIV deth tèxte rehonut dera Lei de taxes e prètzi publics dera Generalitat de Catalonha, aprovat peth Decrèt legislatiu 3/2008, deth 25 de junh, damb era fin d’adaptar es taxes a çò qu’establís aguesta lei; era modificacion dera Lei 3/2012, deth 22 de hereuèr, de modificacion deth tèxte rehonut dera Lei d’urbanisme, aprovat peth Decrèt legislatiu 1/2010; era modificacion des referéncies dera normativa sectoriau de seguretat industriau enes registres existents, e era aplicacion concurrenta d’aguesta lei. Atau madeish, establissen es mandats apertienti ath Govèrn entà qu’apròve un projècte de lei que regule eth regim juridic dera inspeccion tecnica de veïculs e era regulacion des condicions qu’an de complir es installacions de distribucion d’aigua. Fin finau, determinen era abilitacion entà desplegar aguesta lei e era entrada en vigor dera nòrma.
Títol I. Disposicions generaus
Article 1. Objècte
Er objècte d’aguesta lei ei regular, laguens der encastre de competéncies dera Generalitat, eth regim juridic aplicable ara seguretat industriau des establiments, es installacions e es productes en territòri de Catalonha, en tot includir-i era vigilància deth mercat en aguesta matèria.
Article 2. Encastre d’aplicacion
1. Aguesta lei ei aplicabla, en encastre des competéncies dera Generalitat, a: 
a) Es establiments a on se pòden produsir accidents grèus.
b) Es installacions e es productes que, pera sua condicion de hònts de risc, pòden produsir damatges o perjudicis as persones, es bens o eth miei ambient coma conseqüéncia d’un accident.
c) Es agents dera seguretat industriau e, mès especificament, es organismes de contraròtle qu’actuen enes reglaments tecnics de seguretat industriau.
2. Per çò qu’ei des requisits entà actuar coma organisme notificat ena reglamentacion de seguretat industriau de transposicion de normativa dera Union Europèa, ei aplicabla era normativa europèa e estatau que regule aguesta matèria.
Article 3. Definicions
As efèctes deth que dispòse aguesta lei, se compren per:
a) Seguretat industriau: eth servici public d’interès generau qu’a per objècte previer es risqui industriaus, limitar-les a un nivèu sociaument acceptable e mitigar es conseqüéncies des accidents, se se produsissen, que poguen causar damatges o perjudicis as persones, es bens o eth miei ambient coma resultat dera utilizacion, eth foncionament e era mantenença des installacions o dera produccion, er usatge, eth consum, er emmagazinatge o er arrefús des productes.
b) Establiment a on se pòden produsir accidents grèus: er establiment que, coma conseqüéncia dera preséncia de substàncies perilhoses, ei objècte dera Directiva 1996/82/CE, deth 9 de deseme, e es sues modificacions.
c) Installacion: eth conjunt d’aparelhs, equipes, elements e compausants que pòden comportar un risc industriau entàs persones, es bens o eth miei ambient, includidi es qu’an era fin de generar, transportar, transformar, distribuïr o consumir energia.
d) Installacion receptora: quinsevolhe installacion qu’a era fin de consumir energia electrica, gasi o liquids combustibles o quinsevolhe aute producte o servici.
e) Producte: quinsevolhe manufactura o producte transformat o semitractat de caractèr mòble, includit en cas que sigue incorporat en un aute ben mòble o immòble, e totes es parts que lo compausen, coma son es matèries prumères, es substàncies, es compausants e es productes semiacabadi.
f) Reglament tecnic de seguretat industriau: eth conjunt d’especificacions tecniques relatives as establiments, es installacions e es productes qu’es administracions publiques, en encastre des sues competéncies, establissen damb caractèr obligatòri per miei d’ua disposicion normativa.
g) Contraròtle dera seguretat industriau: eth conjunt d’accions dirigides a verificar qu’es establiments, es installacions e es productes complissen es reglaments tecnics de seguretat industriau e es autes disposicions aplicables entà garantir era seguretat industriau.
h) Vigilància deth mercat: eth conjunt d’accions dirigides a verificar qu’es productes que i a en mercat complissen es exigéncies de seguretat industriau aplicables.
i) Risc industriau: era probabilitat qu’es establiments, es installacions o es productes produsisquen un efècte damatjós especific en un periòde de temps determinat coma conseqüéncia des sues caracteristiques o proprietats mecaniques, quimiques, electriques o radioactives.
j) Risc industriau acceptable: eth nivèu maxim de risc que determinen es reglaments tecnics de seguretat industriau obligatòris, en tot tier en compde es factors tecnologics, sociaus e economics que i intervien.
k) Titular: era persona fisica o juridica qu’explòte o possedís un establiment o ua installacion per miei de quinsevolhe títol admetut en dret.
l) Tecnician competent: era persona fisica damb era titolacion e es atribucions sufisentes entà desvolopar es prètzhèts d’autoria de projèctes d’establiments, installacions o productes e de direccion dera sua execucion establides per aguesta lei.
m) Professionau dera installacion: era persona fisica qu’interven ena installacion, era mantenença, er apariament e era operacion d’installacions e productes damb era competéncia professionau de besonh d’acòrd damb çò qu’establissen es reglaments tecnics de seguretat industriau correspondenti e era rèsta dera normativa aplicabla.
n) Organismes de contraròtle: es persones fisiques o juridiques constituïdes damb era fin de verificar, per miei d’activitats de certificacion, assag o inspeccion, eth compliment des condicions de seguretat obligatòries des establiments, es installacions e es productes establides pes reglaments tecnics de seguretat industriau.
Article 4. Condicions generaus dera seguretat industriau
1. Es establiments, es installacions e es productes an d’èster projectadi, fabricadi, installadi, utilizadi e mantengudi de manèra que non comprometen era seguretat des persones, es bens o eth miei ambient ath delà deth risc industriau acceptable.
2. Se compren qu’es establiments, es installacions e es productes son conformes damb çò que dispòse er apartat 1 se complissen es condicions següentes: 
a) Èster utilizadi d’acòrd damb era fin e er usatge que les son pròpris.
b) Auer estat projectadi, fabricadi, installadi, utilizadi, mantengudi e inspeccionadi d’acòrd damb era normativa en vigor.
c) Èster conformes damb es condicions establides pera autorizacion o era licéncia, se son preceptives.
3. Es requeréncies tecniques obligatòries qu’an de complir es establiments, es installacions e es productes son regulades pes reglaments tecnics de seguretat industriau especifics aplicables.
4. Es titulars des installacions que, d’acòrd damb era reglamentacion tecnica, s’an d’inscríuer en Registre d’installacions tecniques de seguretat industriau de Catalonha an de presentar ua declaracion responsabla ar organ dera Administracion dera Generalitat competent en matèria de seguretat industriau, prealablament ara metuda en servici des installacions, per miei dera Oficina de Gestion Empresariau o per quinsevolhe aute des mieis establidi per article 38.4 dera Lei der Estat 30/1992, deth 26 de noveme, de regim juridic des administracions publiques e deth procediment administratiu comun, o per article 25.1 e 2 dera Lei 26/2010, deth 3 d’agost, de regim juridic e de procediment des administracions publiques de Catalonha, en qué manifèsten que complissen es requisits preceptius, d’acòrd damb es reglaments tecnics e era rèsta de normativa aplicabla en matèria de seguretat industriau, e que se comprometen a mantier-ne eth compliment pendent era vida utila des installacions.
5. En cas qu’era declaracion responsabla mencionada per apartat 4 hèsque referéncia a un projècte tecnic, cau explicitar es donades de besonh entà poder-lo identificar.
6. Era Oficina de Gestion Empresariau a de publicar es modèls de declaracion responsabla en sòn lòc web.
7. Era presentacion dera declaracion responsabla que’n hè referéncia er apartat 4 abilite as titulars des installacions subjèctes ar encastre dera normativa de seguretat industriau entà meter-les en foncionament damb caractèr immediat, sens perjudici dera obtencion des autorizacions que siguen de besonh entar exercici dera activitat que ne hè part era installacion. Es administracions locaus qu’agen d’abilitar er inici d’ua activitat economica non pòden sollicitar era presentacion de documentacion addicionau ne establir requisits o tramits complementaris en matèria de seguretat industriau en çò que tanh ad aguestes installacions.
Article 5. Informacion sus accidents en matèria de seguretat industriau
Er organ dera Administracion dera Generalitat competent en matèria de seguretat industriau a de disposar dera informacion apertienta sus es incidents e accidents que se produsisquen enes establiments, es installacions e es productes, e determinar es mecanismes d’analisi e explotacion apertienti as efèctes preventius qu’establís aguesta lei.
Article 6. Registre d’installacions tecniques de seguretat industriau de Catalonha
1. Eth Registre d’installacions tecniques de seguretat industriau de Catalonha depen der organ dera Administracion dera Generalitat competent en matèria de seguretat industriau e ei gerit pera Oficina de Gestion Empresariau.
2. Era fin deth Registre ei disposar dera informacion relativa as installacions afectades pes reglaments tecnics de seguretat industriau que permete ar organ dera Administracion dera Generalitat competent en matèria de seguretat industriau er exercici des sòns prètzhèts de contraròtle e promocion.
3. S’inscriuen en Registre es installacions plaçades en Catalonha qu’establisquen es reglaments tecnics de seguretat industriau e era rèsta dera normativa aplicabla.
4. Es inscripcions en Registre son hètes d’ofici pera Oficina de Gestion Empresariau, a compdar des donades des declaracions responsables presentades pes titulars des installacions abans dera sua metuda en servici, d’acòrd damb çò qu’establís er article 4.4. Era Oficina a de comunicar electronicament es inscripcions des installacions non domestiques as ajuntaments des municipis a on son plaçades.
5. Eth Registre a de contier, aumens, es donades següentes:
a) Eth numerò d’inscripcion en Registre.
b) Es donades d’emplaçament dera installacion.
c) Es caracteristiques tecniques dera installacion.
d) Eth nòm e es donades d’identificacion deth titular dera installacion.
e) Eth tecnician competent autor deth projècte o dera direccion dera installacion.
f) Era denominacion e es donades identificadores dera empresa qu’a hèt era installacion.
6. Per miei de desplegament reglamentari se pòden concretar, entà cada tipe d’installacion, es especificitats tecniques e procedimentaus que calgue entà inscríuer es installacions en Registre.
7. Er organ dera Administracion dera Generalitat competent en matèria de seguretat industriau a d’inscríuer d’ofici era baisha dera installacion, e tanben regularizar es donades contengudes en Registre se constate, per quinsevol hemiei en tot utilizar es sistèmes d’informacion que considère mès avienti, qu’es donades deth Registre non concòrden damb era realitat.
8. Es donades contengudes en Registre son publiques, lheuat des de caractèr personau, as quaus solament pòden auer accès es sòns titulars respectius e es tresaus persones qu’acrediten un interès legitim e dirècte.
9. Es ajuntaments pòden accedir as donades correspondentes as installacions inscrites en Registre que siguen plaçades en sòn tèrme municipau.
Article 7. Es agents dera seguretat industriau
1. Es agents qu’intervien ena seguretat industriau, a banda des responsabilitats establides pera normativa especifica aplicabla, an es obligacions següentes: 
a) Es titulars des establiments, es installacions o es productes son responsables d’usar-les e mantier-les adequadament d’acòrd damb es condicions de seguretat industriau legaument exigibles, d’auer es autorizacions e es licéncies que siguen preceptives, de presentar es declaracions responsables, d’auer era documentacion exigibla e de hèr es inspeccions qu’establís era normativa en vigor.
b) Es tecnicians competents autors deth projècte der establiment, era installacion o eth producte, o dera modificacion deth projècte, son es responsables qu’aguest s’adapte as condicions de seguretat industriau legaument exigibles.
c) Es tecnicians competents directors dera execucion deth projècte dera òbra o era installacion, o dera execucion dera modificacion deth projècte, qu’an d’eméter eth certificat correspondent s’ei preceptiu, son es responsables d’adaptar era òbra o era installacion ath projècte e d’adoptar es mesures e complir es condicions de seguretat industriau legaument exigibles ena materializacion deth projècte.
d) Es professionaus dera installacion e es empreses qu’intervien ena installacion, era mantenença, er apariament e era operacion d’installacions e productes son responsables de complir es condicions de seguretat industriau legaument exigibles, es bones practiques professionaus generaument acceptades, es requisits e es obligacions establides pera normativa, e tanben de presentar es declaracions responsables e auer era documentacion que siguen preceptives. En cas qu’ac establisque era normativa especifica aplicabla, tanben son responsables de hèr revisions e verificacions d’installacions o productes.
e) Es empreses de distribucion d’energia electrica, de gasi o liquids combustibles e de quinsevolhe aute producte o servici eth consum deth quau requerís installacions receptores sometudes a reglaments tecnics de seguretat industriau son responsables de distribuïr es sòns productes o servicis unicament s’es installacions receptores an es autorizacions o an presentat es declaracions responsables preceptives. En cas qu’ac establisque era normativa especifica aplicabla, tanben son responsables de hèr es inspeccions des dites installacions.
f) Es fabricants o importadors de productes son responsables de méter en mercat unicament productes segurs, d’acòrd damb çò qu’establissen era legislacion especifica aplicabla e es bones practiques professionaus generaument acceptades.
g) Es talhèrs d’apariament de veïculs automobils e des sues equipes e components son responsables d’installar e utilizar, enes apariaments que hèsquen, unicament pèces, elements e conjunts permetudi pera normativa aplicabla, de complir es requisits e es obligacions establidi pera normativa, e tanben de presentar es declaracions responsables e auer era documentacion que siguen preceptives.
h) Es organismes de contraròtle en matèria de seguretat industriau son responsables de presentar es declaracions responsables e auer era documentacion que siguen preceptives, de desvolopar es sues foncions d’acòrd damb çò qu’establís aguesta lei, de seguir es instruccions qu’establisque er organ dera Administracion dera Generalitat competent en matèria de seguretat industriau e de complir es requisits e es obligacions correspondenti.
i) Eth personau inspector des organismes de contraròtle en matèria de seguretat industriau ei responsable d’exercir es sues foncions d’avaloracion de conformitat damb es reglaments tecnics de seguretat industriau aplicables e es instruccions qu’establisque er organ dera Administracion dera Generalitat competent en matèria de seguretat industriau.
j) Era rèsta d’entitats que hèn activitats de certificacion, assag, inspeccion, avaloracion de conformitat, avaloracion de risqui, auditoria o formacion en matèria de seguretat industriau son responsables de desvolopar es sues foncions d’acòrd damb çò qu’establís era normativa aplicabla, de presentar es declaracions responsables e d’auer era documentacion o es autorizacions que siguen preceptives, e de seguir es instruccions qu’establisque, s’escatz, er organ dera Administracion dera Generalitat competent en matèria de seguretat industriau.
2. Es agents qu’intervien ena seguretat industriau an de collaborar damb er organ dera Administracion dera Generalitat competent en matèria de seguretat industriau e facilitar-li tota era informacion que sigue salhent sus era pròpria activitat entà qu’aguest pogue exercir adequadament es sues foncions, damb er objectiu de garantir es fins preventives establides per aguesta lei.
3. Es agents qu’intervien ena seguretat industriau son sometudi ara potestat inspectora e sancionadora dera Administracion, regulada peth títol IV, sens perjudici dera responsabilitat civiu deuant tresaus que se pogue derivar, eventuaument, des sues accions.
Article 8. Registre d’agents dera seguretat industriau de Catalonha
1. Eth Registre d’agents dera seguretat industriau de Catalonha depen der organ dera Administracion dera Generalitat competent en matèria de seguretat industriau e ei gerit pera Oficina de Gestion Empresariau. 
2. Era fin deth Registre ei disposar dera informacion relativa as agents dera seguretat industriau que permete ar organ dera Administracion dera Generalitat competent en matèria de seguretat industriau er exercici des sòns prètzhèts de contraròtle e promocion.
3. S’inscriuen en Registre es organismes de contraròtle, e es empreses d’installacion, mantenença, apariament e operacion d’installacions e productes afectades pes reglaments tecnics de seguretat industriau qu’inícien era activitat en Catalonha, e tanben es titulars deth servici d’inspeccion tecnica de veïculs e es titulars des talhèrs d’apariament de veïculs automobils qu’an es installacions en Catalonha.
4. Es inscripcions en Registre son hètes d’ofici pera Oficina de Gestion Empresariau, a compdar des donades des declaracions responsables presentades pes agents dera seguretat industriau o des autorizacions, coma correspone, abans der inici dera activitat.
5. Eth Registre a de contier, aumens, es donades següentes: 
a) Eth numerò d’inscripcion en Registre.
b) Eth numerò d’identificacion fiscau.
c) Era arrason sociau o denominacion.
d) Era abitança, eth telefòn e era adreça de corrèu electronic.
e) Es donades de localizacion dera activitat e des pròpris establiments a on s’amie a tèrme.
f) Eth numerò d’acreditacion der organisme de contraròtle.
g) Es encastres d’accion correspondenti as reglaments tecnics de seguretat industriau e, s’escatz, especialitats, categories o branques.
h) Era informacion relativa ara comprovacion deth compliment des requisits de besonh, inspeccions e sancions.
6. Eth Registre s’estructure en diuèrses branques en foncion deth tipe d’agent e, laguens de cada branca, s’escatz, en diuèrsi encastres, especialitats e categories, d’acòrd damb es reglaments tecnics de seguretat industriau.
7. Er organ dera Administracion dera Generalitat competent en matèria de seguretat industriau a d’inscríuer d’ofici era baisha der agent dera seguretat e regularizar es donades contengudes en Registre se constate, per quinsevol hemiei o utilizant es sistèmes d’informacion que considère mès avienti, qu’es donades deth Registre non concòrden damb era realitat.
8. Es donades contengudes en Registre son publiques, lheuat des de caractèr personau, qu’an er emparament establit pera Lei organica 15/1999, deth 13 de deseme, d’emparament de donades de caractèr personau. Des donades que cònsten en Registre relatives ara activitat inspectora e sancionadora, solament se pòden difóner es relatives a sancions fèrmes imposades a agents dera seguretat industriau mentre dure era execucion dera sancion. Eth departament competent en matèria de seguretat industriau a de difóner era lista actualizada des organismes de contraròtle que presten servicis en Catalonha e es encastres reglamentaris sus es quaus actue cada organisme entà informar as usatgèrs des servicis.
Títol II. Dera seguretat enes establiments A ON SE pòden produsir accidents grèus e des limitacions urbanistiques ath sòn entorn
Article 9. Regim juridic des establiments a on se pòden produsir accidents grèus
1. Es titulars des establiments a on se pòden produsir accidents grèus, definidi per article 3, enes casi e enes terminis establidi pera normativa sectoriau en vigor an de presentar es documents que siguen preceptius ar organ dera Administracion dera Generalitat competent en matèria de seguretat industriau, per miei dera Oficina de Gestion Empresariau o per quinsevolhe aute des mieis determinadi per article 38.4 dera Lei der Estat 30/1992 o per article 25.1 e 2 dera Lei 26/2010. Aguesta documentacion a d’èster elaborada d’acòrd damb era normativa e es instruccions deth dit organ competent.
2. Er organ dera Administracion dera Generalitat competent en matèria de seguretat industriau a d’avalorar era documentacion que’n hè referéncia er apartat 1 s’ac establís era normativa sectoriau aplicabla. Aguesta avaloracion includís, aumens, era analisi de risc, era informacion basica entara elaboracion deth plan d’emergéncia exterior e era analisi quantitativa de risc. Era avaloracion cau qu’age en compde toti es casi d’accidentalitat, mès solament s’an de quantificar es distàncies d’afectacion enes casi en qué se genèren efèctes ar exterior des limits des establiments.
3. Es establiments a on se pòden produsir accidents grèus, d’acòrd damb er article 12 dera Directiva 1996/82/CE, deth 9 de deseme, son subjèctes as critèris de planejament urbanistic e de prevencion de risqui industriaus establidi pes articles 10 e 11.
Article 10. Risc industriau acceptable e condicions de seguretat industriau
As efèctes de çò qu’establís aguest títol, eth Govèrn a de fixar, per miei d’un decrèt: 
a) Era valor deth risc industriau acceptable.
b) Es elements vulnerables.
c) Es critèris entà determinar es distàncies minimes de seguretat.
d) Eth procediment d’adaptacion, totau o parciau, des establiments existents a on se pòden produsir accidents grèus, d’acòrd damb es critèris e es valors que’n hè referéncia aguest article.
Article 11. Planejament urbanistic e prevencion de risqui industriaus
1. Eth planejament urbanistic a d’evitar qu’es zònes damb un risc industriau superior ar acceptable siguen urbanizades o s’i edifiquen elements vulnerables, lheuat deth cas des òbres qu’agen per fin era prevencion d’aguest risc, enes tèrmes qu’establís era normativa d’urbanisme.
2. Era organizacion dera implantacion e era distribucion des usatges en territòri que hèsque eth planejament urbanistic a de respectar es distàncies minimes de seguretat entre es establiments a on se pòden produsir accidents grèus e es zònes d’abitatge permanent, es zònes de concurréncia publica, es zònes d’interès naturau e era rèsta des elements vulnerables.
3. Simultanèament ath tramit d’informacion publica des plans urbanistics que permeten era implantacion d’establiments a on se pòden produsir accidents grèus o qu’afècten es environs d’establiments ja existents, s’a de sollicitar un informe preceptiu e vinculant ar organ dera Administracion dera Generalitat competent en matèria de seguretat industriau. Ad aguest efècte, en casi justificadi aguest organ pòt requerir as titulars des establiments ja existents que presenten ua analisi quantitativa de risc, qu’a d’èster elaborada d’acòrd damb es sues instruccions.
4. Se requerís ar organ dera Administracion dera Generalitat competent en matèria de seguretat industriau un informe, de caractèr preceptiu e vinculant, prealable ara implantacion de naui establiments a on se pòden produsir accidents grèus e ara realizacion de cambiaments o modificacions substanciaus enes ja existents. Ad aguest efècte, es titulars des establiments an de presentar ath dit organ ua analisi quantitativa de risc, qu’a d’èster elaborada d’acòrd damb es sues instruccions.
Títol III. Deth regim juridic des organismes de contraròtle en matèria de seguretat industriau
Article 12. Regim de prestacion des servicis d’inspeccion
1. Es servicis d’inspeccion deth contraròtle reglamentari dera seguretat industriau son prestadi pes organismes de contraròtle en matèria de seguretat industriau, en un regim juridic de declaracion responsabla.
2. Eth Govèrn a d’assegurar era universalitat deth servici d’inspeccion per miei dera prestacion subsidiària en supòsit que calgue per manca d’iniciatiua privada o pr’amor que se dèishe de dar eth servici. En aguest cas, eth Govèrn pòt prestar eth servici per miei de gestion dirècta o ben utilizar quinsevolhe aute sistèma de gestion indirècta, d’acòrd damb era normativa de contractes deth sector public.
3. Er organisme de contraròtle qu’inície ua accion inspectora l’a de prestar enquia que l’acabe. Eth titular der establiment o era installacion en casi justificadi pòt sollicitar ar organ dera Administracion dera Generalitat competent en matèria de seguretat industriau que resòlve qu’era accion s’acabe prestant damb era intervencion d’un aute organisme de contraròtle. Aguest organ competent a de resòlver era sollicitud motivadament, damb era audiéncia prealabla, s’escatz, der organisme de contraròtle qu’inicièc era accion.
4. Es certificats emetudi peth personau inspector des organismes de contraròtle an era madeisha validesa juridica qu’es emetudi peth personau inspector der organ dera Administracion dera Generalitat competent en matèria de seguretat industriau.
5. S’es titulars des installacions non son d’acòrd damb es certificats emetudi peth personau inspector des organismes de contraròtle, pòden presentar ua reclamacion deuant der organ dera Administracion dera Generalitat competent en matèria de seguretat industriau, eth quau a de hèr es comprovacions de besonh e a de tramitar era reclamacion d’acòrd damb era normativa aplicabla de procediment administratiu. Mentre era reclamacion non se resòlve, es titulars des installacions non pòden sollicitar era madeisha inspeccion a un aute organisme de contraròtle.
Article 13. Inici d’activitats des organismes de contraròtle
1. Es organismes de contraròtle, entà poder iniciar era sua activitat en Catalonha, an de presentar ua declaracion responsabla ar organ dera Administracion dera Generalitat competent en matèria de seguretat industriau, per miei dera Oficina de Gestion Empresariau o per quinsevolhe aute des mieis establidi per article 38.4 dera Lei der Estat 30/1992 o per article 25.1 e 2 dera Lei 26/2010, en qué manifèsten que complissen es requisits establidi per aguesta lei e que se comprometen a mantier-ne eth compliment pendent era sua activitat coma organismes de contraròtle. Era Oficina de Gestion Empresariau les a d’inscríuer d’ofici en Registre d’agents dera seguretat industriau de Catalonha.
2. Maugrat tot çò qu’establís er apartat 1, es organismes de contraròtle abilitadi en autes comunitats autonòmes der Estat que volguen actuar en Catalonha solament an de meté’c en coneishença der organ dera Administracion dera Generalitat competent en matèria de seguretat industriau.
3. Era Oficina de Gestion Empresariau a de publicar eth modèl de declaracion responsabla en sòn lòc web.
Article 14. Proïbicion dera activitat des organismes de contraròtle
1. Era activitat d’un organisme de contraròtle pòt èster proïbida per incompliment des requisits establidi per article 16 o coma sancion pera comission d’ua infraccion fòrça grèu, en cas establit per article 27.3.c.
2. Era proïbicion dera activitat per incompliment des requisits establidi per article 16 a d’èster adoptada per organ dera Administracion dera Generalitat competent en matèria de seguretat industriau, damb era audiéncia prealabla der organisme de contraròtle afectat, d’acòrd damb çò que dispòse era legislacion sus eth procediment administratiu aplicable en Catalonha, e en cap cas non da lòc a indemnizacion.
Article 15. Foncions des organismes de contraròtle
Es organismes de contraròtle an es foncions següentes: 
a) Hèr, a sollicitud des titulars, es inspeccions obligatòries des installacions e es aparelhs que requerissen es reglaments tecnics de seguretat industriau e era rèsta de nòrmes aplicables, e eméter es certificats correspondenti d’acòrd damb es instruccions aprovades per organ dera Administracion dera Generalitat competent en matèria de seguretat industriau.
b) Tramitar era anotacion deth resultat des inspeccions periodiques obligatòries des installacions e es aparelhs en Registre d’installacions tecniques de seguretat industriau de Catalonha.
c) Hèr eth seguiment deth resultat des inspeccions, es contraròtles e era correccion des defèctes de seguretat industriau, d’acòrd damb es instruccions aprovades per organ dera Administracion dera Generalitat competent en matèria de seguretat industriau, enes terminis establidi.
d) Ordenar interrómper eth foncionament des installacions, coma mesura cautelara, en cas que compòrte un perilh imminent. Aguesta mesura s’a de comunicar immediatament ar organ dera Administracion dera Generalitat competent en matèria de seguretat industriau, eth quau pòt suspéner o modificar era dita interrupcion per causes justificades.
Article 16. Requisits des organismes de contraròtle
1. Es organismes de contraròtle an de complir es requisits següents: 
a) Auer ua acreditacion dera sua competéncia tecnica qu’includisque es encastres correspondents as reglaments tecnics de seguretat industriau e toti es burèus o dependéncies d’atencion ath public a on actuen.
b) Auer ua polissa de responsabilitat civiu per damatges a tresaus o ua garantida equivalenta enes tèrmes establidi pera legislacion en vigor.
2. Era competéncia tecnica des organismes de contraròtle implique qu’an es recorsi umans, mieis materiaus e procediments de trabalh sufisent e idonèu entà amiar a tèrme es foncions d’inspeccion que les corresponen, e qu’actuen damb independéncia, imparcialitat e integritat. Es foncions d’inspeccion e totes es de caractèr tecnic an d’èster amiades a tèrme per tecnicians competents dera matèria especifica que correspone.
3. Era competéncia tecnica des organismes de contraròtle se demòstre per miei d’ua acreditacion en vigor, de conformitat damb era nòrma UNE-EN ISO/IEC 17.020, damb es condicions establides pera normativa aplicabla e es instruccions der organ dera Administracion dera Generalitat competent en matèria de seguretat industriau.
4. Era acreditacion que’n hè referéncia er apartat 3 a d’èster emetuda per un organisme nacionau d’acreditacion, d’acòrd damb eth Reglament (CE) num. 765/2008.
5. Es activitats der organisme de contraròtle e deth sòn personau directiu e inspector son incompatibles damb tota vinculacion tecnica, comerciau, financèra o de quinsevolhe tipe que pogue afectar-ne era independéncia e influïr eth resultat des inspeccions qu’amien a tèrme.
6. Es organismes de contraròtle que volguen amiar a tèrme eth prètzhèt de recepcion des declaracions responsables entà méter en foncionament es installacions e era remesa electronica posteriora ara Oficina de Gestion Empresariau entà que les inscriue en Registre d’installacions tecniques de seguretat industriau de Catalonha s’an d’adaptar as procediments e utilizar es estruments de tramitacion que determine er organ dera Administracion dera Generalitat competent en matèria de seguretat industriau.
Article 17. Obligacions des organismes de contraròtle
Es organismes de contraròtle en matèria de seguretat industriau an es obligacions següentes: 
a) Complir es requisits establidi per aguesta lei.
b) Complir es foncions que les corresponen coma organismes de contraròtle, d’ua manèra ajustada ara realitat des hèts e d’acòrd damb era aplicacion corrècta des reglaments tecnics de seguretat industriau, era rèsta dera normativa aplicabla e es instruccions qu’establisque er organ dera Administracion dera Generalitat competent en matèria de seguretat industriau.
c) Assegurar era qualitat des servicis d’inspeccion qu’amien a tèrme e era deth servici as usatgèrs, d’acòrd damb era normativa aplicabla e es instruccions der organ dera Administracion dera Generalitat competent en matèria de seguretat industriau.
d) Mantier era exclusivitat des accions inspectores, d’acòrd damb çò qu’establís er article 12.3.
e) Amiar a tèrme era accion inspectora, d’acòrd damb çò qu’establís er article 12.3.
f) Auer personau inspector damb era competéncia professionau apertienta, d’acòrd damb çò qu’establís er article 16.2.
g) Garantir era independéncia, era imparcialitat e era integritat des sues accions, d’acòrd damb çò qu’establís er article 15.5.
h) Adaptar-se ara imatge corporativa d’identificacion deth servici d’inspeccion qu’establisque er organ dera Administracion dera Generalitat competent en matèria de seguretat industriau.
i) Comunicar ar organ dera Administracion dera Generalitat competent en matèria de seguretat industriau es accions inspectores qu’amien a tèrme e facilitar-n’i era informacion correspondenta, d’acòrd damb es instruccions qu’establisque aguest organ.
j) Garantir era confidencialitat dera informacion qu’agen pogut obtier pendent es accions e complir era normativa aplicabla en matèria d’emparament de donades de caractèr personau.
k) Entrar en organ dera Administracion dera Generalitat competent er impòrt des taxes que les corresponen coma organismes de contraròtle, e tanben er impòrt des taxes provenentes deth crubament enes subjèctes passius que les solliciten es servicis, d’acòrd damb çò qu’establís era normativa sus taxes e prètzi publics dera Generalitat e es instruccions der organ dera Administracion dera Generalitat competent en matèria de seguretat industriau.
l) Actualizar annaument era quantia que correspon ara polissa de responsabilitat, o garantida equivalenta, enes tèrmes establidi pera legislacion en vigor.
m) Comunicar ar organ dera Administracion dera Generalitat competent en matèria de seguretat industriau, per miei dera Oficina de Gestion Empresariau, quinsevolhe modificacion enes encastres reglamentaris enes quaus actue, e tanben enes donades relatives ara localizacion des sues dependéncies. Era Oficina de Gestion Empresariau inscriu d’ofici aguestes modificacions de donades en Registre d’agents dera seguretat industriau de Catalonha.
n) Comunicar ar organ dera Administracion dera Generalitat competent en matèria de seguretat industriau es tarifes que prepause aplicar a cadun des sòns encastres d’accion.
Títol IV. Deth contraròtle dera Administracion en matèria de seguretat industriau
Capítol I. Era potestat inspectora der organ dera Administracion dera Generalitat competent en matèria de seguretat industriau
Article 18. Principis qu’a de garantir era Administracion dera Generalitat en matèria de seguretat industriau
Era Administracion competenta en matèria de seguretat industriau a de garantir qu’ena prestacion deth servici d’inspeccion se complissen es principis següents:
a) Era universalitat ena prestacion deth servici.
b) Era continuitat e exclusivitat ena prestacion deth servici.
c) Era independéncia, era objectivitat, era imparcialitat e era integritat enes accions.
d) Era transparéncia e era informacion ara ciutadania.
e) Era efectivitat ena proteccion deth miei ambient.
f) Era contribucion ara reduccion des risqui des installacions.
Article 19. Abast deth contraròtle dera Administracion en matèria de seguretat industriau
1. Eth contraròtle que correspon ar organ dera Administracion dera Generalitat competent en matèria de seguretat industriau includís er exercici dera potestat inspectora sus eth compliment des requeréncies e es obligacions següentes: 
a) Es requeréncies qu’establissen es reglaments tecnics de seguretat industriau e era rèsta dera normativa aplicabla en çò que tanh as establiments, es installacions e es productes.
b) Es requisits e es obligacions exigibles as organismes de contraròtle e ara rèsta d’agents qu’intervien ena seguretat industriau, que’n hè referéncia er article 7.
2. Corresponen ar organ dera Administracion dera Generalitat competent en matèria de seguretat industriau, ath delà dera potestat inspectora que’n hè referéncia er apartat 1, er exercici dera rèsta de competéncies d’intervencion dera Administracion qu’era normativa especifica aplicabla en matèria de seguretat industriau arreconeish ara Generalitat.
3. Er organ dera Administracion dera Generalitat competent en matèria de seguretat industriau periodicament a de verificar qu’es organismes de contraròtle qu’actuen en Catalonha mantien eth compliment des obligacions e es requisits establidi per aguesta lei.
Article 20. Activitat de verificacion d’installacions
Er organ competent en matèria de seguretat industriau pòt verificar per mostreg es installacions que, d’acòrd damb es reglaments tecnics de seguretat industriau, non requerissen ua inspeccion prealabla ara metuda en foncionament. Aguestes inspeccions an d’èster amiades a tèrme peth dit organ damb mieis pròpris o èster adjudicades as organismes de contraròtle cossent damb çò que dispòse era normativa de contractes deth sector public.
Article 21. Collaboracion damb es collègis professionaus e autes entitats de dret public
Era Administracion dera Generalitat pòt establir convènis e protocòus damb es collègis professionaus e d’autes entitats de dret public damb era fin de collaborar damb es sòns prètzhèts de revision documentau e contraròtle tecnic. Aguesti convènis e protocòus an de determinar er abast e es condicions dera collaboracion.
Article 22. Personau inspector
Era inspeccion dera Administracion en matèria de seguretat industriau a d’èster efectuada per foncionaris der organ dera Administracion dera Generalitat competent en matèria de seguretat industriau, qu’an era condicion d’autoritat publica.
Article 23. Facultats deth personau inspector
1. Eth personau inspector der organ dera Administracion dera Generalitat competent en matèria de seguretat industriau a es facultats següentes: 
a) Accedir as establiments e es installacions subjèctes as reglaments tecnics de seguretat industriau entà complir era foncion inspectora e, s’escatz, hèr es inspeccions sense avís prealable.
b) Requerir era comparucion des titulars des establiments e es installacions subjèctes a inspeccion o ben de qui les represente, en tot establir-ne eth dia e era ora damb era anticipacion sufisenta.
c) Hèr es dilligéncies de besonh entà verificar eth compliment de çò qu’establissen es reglaments tecnics de seguretat industriau.
d) Hèr-se a acompanhar, enes visites d’inspeccion, peth personau que considère de besonh entà exercir adequadament era foncion inspectora.
e) Requerir as titulars o as responsables des establiments e es installacions subjèctes a inspeccion informacion sus eth compliment des reglaments tecnics de seguretat industriau aplicables, o era execucion de determinades operacions de foncionament des establiments e es installacions que siguen de besonh entà efectuar era inspeccion, e tanben concertar e auer es entrevistes que considère apertientes damb es titulars o responsables o damb eth personau des establiments e es installacions.
f) Inspeccionar es documents, es expedients e es registres qu’agen relacion dirècta damb era seguretat industriau e que considère que son de besonh entà complir era foncion inspectora.
g) Hèr es avaloracions, préner es mòstres e enregistrar es imatges que considère de besonh, en tot tier en compde çò qu’establís era normativa de proprietat industriau.
h) Ordenar, coma mesura cautelara, interrómper eth foncionament des installacions en cas qu’aguest compòrte un perilh imminent. Er organ dera Administracion dera Generalitat competent en matèria de seguretat industriau pòt suspéner o modificar era dita interrupcion per causes justificades.
i) Accedir as dependéncies des organismes de contraròtle e d’auti agents dera seguretat industriau entà verificar eth compliment des requisits e es obligacions establidi.
Article 24. Efèctes dera activitat inspectora
Es hèts qu’eth personau inspector der organ dera Administracion dera Generalitat competent en matèria de seguretat industriau age constatat e arrecuelhe enes actes qu’estene coma conseqüéncia dera activitat regulada per aguest capítol an presumpcion de veracitat, lheuat que i age pròves en contra.
Capítol II. Era potestat sancionadora der organ dera Administracion dera Generalitat competent en matèria de seguretat industriau
Article 25. Subjèctes responsables
1. Es persones fisiques e juridiques qu’intervien ena seguretat industriau son subjèctes responsables se cometen es infraccions que tipifique aguesta lei.
2. Se i a mès d’un subjècte responsable dera infraccion o s’era infraccion ei conseqüéncia dera acumulacion d’activitats acomplides per diuèrses persones, es sancions que se’n deriven son independentes es ues des autes.
3. Se dues o mès persones son responsables d’ua infraccion e non s’en pòt determinar eth grad de participacion, aguestes persones son solidàriament responsables as efèctes des sancions que’n deriven.
Article 26. Classament des infraccions
1. Es infraccions tipificades per aguesta lei se classifiquen en leugères, grèus e fòrça grèus.
2. Son infraccions leugères: 
a) Non complir es obligacions formaus establides pera normativa aplicabla en matèria de seguretat industriau quan açò non compòrte un perilh o un damatge grèu entàs persones, es bens o eth miei ambient.
b) Non comunicar donades o non remanar informacion en matèria de seguretat industriau ar organ dera Administracion dera Generalitat competent en aguesta matèria laguens deth termini establit quan s’ei obligat a hè’c d’acòrd damb era normativa aplicabla e es instruccions deth dit organ, s’aguesta conducta non constituís ua infraccion grèu o fòrça grèu.
c) Non collaborar damb er organ dera Administracion dera Generalitat competent en matèria de seguretat industriau, s’aguesta conducta non constituís ua infraccion grèu o fòrça grèu.
d) Retardar-se mès de dètz dies, es agents dera seguretat industriau, ena remesa ar organ dera Administracion dera Generalitat competent en matèria de seguretat industriau des donades que siguen obligadi a enviar-li d’acòrd damb era normativa aplicabla e es procediments e es terminis fixadi pes instruccions deth dit organ.
e) Remanar defectuosament, es agents dera seguretat industriau, mès deth 2% des donades que’n hè referéncia era letra d.
f) Non esmendar, es agents dera seguretat industriau, es errors que s’agen detectat ena informacion qu’an de facilitar ar organ dera Administracion dera Generalitat competent en matèria de seguretat industriau, laguens deth termini de dètz dies a compdar de londeman deth dia en qu’eth dit organ ac notifique.
3. Son infraccions grèus: 
a) Non complir es condicions generaus dera seguretat industriau establides per article 4, se compòrte un perilh o un damatge grèu entàs persones, es bens o eth miei ambient.
b) Fabricar, importar, comercializar, transportar, installar, mantier, apraiar, operar, revisar, verificar o utilizar productes, aparelhs o elements includidi en encastre d’aplicacion d’aguesta lei sense complir era normativa aplicabla.
c) Distribuïr energia electrica, gasi o liquids combustibles e quinsevolhe producte o servici eth consum deth quau ne requerisque installacions receptores sometudes a reglaments tecnics de seguretat industriau sense auer presentat es declaracions responsables correspondentes que siguen preceptives.
d) Non complir, es titulars d’establiments, installacions e productes, es especificacions tecniques requerides pes reglaments tecnics de seguretat industriau, pera rèsta de normativa aplicabla e pes instruccions der organ dera Administracion dera Generalitat competent en matèria de seguretat industriau.
e) Usar e mantier inadequadament, es titulars, es sòns establiments, installacions e productes sense complir es condicions de seguretat industriau legaument exigibles.
f) Non contractar, es titulars d’establiments, installacions e productes, es servicis de mantenença e d’inspeccion periodica quan ac exigisquen es reglaments tecnics de seguretat industriau aplicables.
g) Resistir-se, es titulars d’establiments o d’installacions, a facilitar ar organ dera Administracion dera Generalitat competent en matèria de seguretat industriau era informacion que les requerisque o resistir-se a facilitar er accès deth sòn personau inspector as diti establiments o installacions, se i a era obligacion legau o reglamentària d’atier aguestes peticions.
h) Méter en foncionament activitats o installacions sense auer presentat es declaracions responsables correspondentes, se son obligatòries d’acòrd damb era normativa aplicabla.
i) Amagar o alterar damb dòl donades que s’agen d’inscríuer enes registres administratius e que calgue comunicar ar organ dera Administracion dera Generalitat competent en matèria de seguretat industriau, e tanben resistir-se a proporcionar aguestes donades o hè’c damb demora reïterada, tostemp qu’era resisténcia o era demora non se justifiquen adequadament.
j) Non complir, es organismes de contraròtle, es obligacions establides per article 17.
k) Hèr es inspeccions, es organismes de contraròtle, d’ua manèra incomplèta o damb resultats inexactes a causa d’ua constatacion des hèts insufisenta o d’ua aplicacion deficienta des reglaments tecnics de seguretat industriau, dera rèsta de normativa aplicabla o des instruccions establides per organ dera Administracion dera Generalitat competent en matèria de seguretat industriau.
l) Non facilitar, o ben restringir o dificultar as titulars o usatgèrs des installacions, es agents dera seguretat industriau, quinsevolhe informacion o documentacion que sigue de besonh entà garantir eth foncionament normau e era mantenença adaptada des installacions.
4. Son infraccions fòrça grèus: 
a) Cométer ua infraccion tipificada coma grèu per apartat 3 en quinsevolhe des casi següents: 
1èr. Que produsisque un damatge fòrça grèu.
2au. Que compòrte un perilh imminent entàs persones, es bens o eth miei ambient.
3au. Que redusisque grèvament era qualitat des servicis d’inspeccion.
4au. Que se produsisque de manèra reïterada o perlongada.
b) Expedir certificats, declaracions, informes o actes faussi, es agents qu’intervien ena seguretat industriau que’n hè referéncia er article 7.
c) Amiar a tèrme foncions pròpries des agents dera seguretat industriau sense complir es requisits establidi per aguesta lei e pera normativa en matèria de seguretat industriau.
d) Tapoar era activitat inspectora dera Administracion en tot hèr usatge dera violéncia contra eth sòn personau inspector.
Article 27. Sancions
1. Es infraccions leugères son sancionades damb ua multa d’enquia 5.000 èuros.
2. Es infraccions grèus son sancionades: 
a) Damb ua multa d’entre 5.001 e 100.000 èuros.
b) Damb era suspension temporau dera activitat coma organisme de contraròtle o coma empresa qu’interven ena installacion, era mantenença, er apariament e era operacion d’installacions e productes, pendent sies mesi coma maxim.
3. Es infraccions fòrça grèus son sancionades: 
a) Damb ua multa d’entre 100.001 e 1.000.000 d’èuros.
b) Damb era suspension temporau dera activitat coma organisme de contraròtle o coma empresa qu’interven ena installacion, era mantenença, er apariament e era operacion d’installacions e productes, pendent cinc ans coma maxim, s’era comission dera infraccion afècte grèvament era qualitat des servicis d’inspeccion o era seguretat des establiments, es installacions e es productes e s’er incompliment se produsís d’ua manèra reïterada o perlongada.
c) Damb era proïbicion dera activitat coma organisme de contraròtle o coma empresa qu’interven ena installacion, era mantenença, er apariament e era operacion d’installacions e productes, en cas de reiteracion d’ua sancion per reïncidéncia d’ua infraccion fòrça grèu.
4. Entà determinar era quantia des sancions s’an de tier en compde es circonstàncies següentes: 
a) Era importància deth risc, eth damatge o eth perjudici ocasionat.
b) Eth grad de participacion e de benefici obtengut.
c) Era capacitat economica deth subjècte infractor.
d) Era intencionalitat ena comission dera infraccion.
e) Era reïncidéncia, enes tèrmes establidi pera Lei der Estat 30/1992.
Article 28. Multes coercitives
Damb independéncia des sancions establides per article 27, es organs sancionadors pòden imposar multes coercitives, era quantitat de cadua des quaus non pòt superar eth 20% dera sancion fixada pera infraccion cometuda, d’acòrd damb çò que dispòse er article 99 dera Lei der Estat 30/1992, enes casi següents: 
a) Qu’age transcorrut eth termini establit pera requeréncia correspondenta entà adaptar es establiments, es installacions e es productes a çò que dispòse era normativa aplicabla en matèria de seguretat industriau.
b) Qu’es agents dera seguretat industriau non agen remanat ar organ dera Administracion dera Generalitat competent en matèria de seguretat industriau era informacion que siguen obligadi a enviar-li o que, d’acòrd damb era normativa aplicabla e es instruccions deth dit organ competent, se les age demanat.
Article 29. Prescripcion des infraccions e des sancions
1. Eth termini de prescripcion des infraccions tipificades per aguesta lei ei d’un an entàs leugères, de tres ans entàs grèus e de cinc ans entàs fòrça grèus, a compdar dera consumacion totau des infraccions.
2. Eth termini de prescripcion des sancions establides per aguesta lei ei d’un an entàs correspondentes as infraccions leugères, de tres ans entàs correspondentes as infraccions grèus e de cinc ans entàs correspondentes as infraccions fòrça grèus.
Article 30. Afectacion des sancions
Era recaptacion procedenta des sancions e des multes coercitives s’a de destinar a amiar a tèrme accions de melhora dera seguretat industriau.
Capítol III. Organs competents e procediment sancionador
Article 31. Organs sancionadors
Er exercici dera potestat sancionadora en çò que tanh as infraccions tipificades per aguesta lei correspon: 
a) Ath director generau competent en matèria de seguretat industriau en çò que tanh as sancions pera comission d’infraccions leugères.
b) Ath secretari competent en matèria de seguretat industriau en çò que tanh as sancions pera comission d’infraccions grèus.
c) Ath conselhèr deth departament competent en matèria de seguretat industriau en çò que tanh as sancions pera comission d’infraccions fòrça grèus.
Article 32. Procediment sancionador
Eth procediment entà imposar es sancions que determine aguesta lei s’a d’ajustar as nòrmes e es principis deth procediment administratiu sancionador establidi pera legislacion sus eth procediment administratiu comun e pera normativa de Catalonha sus eth procediment sancionador.
Disposicions addicionaus
Prumèra. Collaboracion e cooperacion administratives
1. Es departaments dera Administracion dera Generalitat competenti enes matèries objècte dera aplicacion concurrenta d’aguesta lei an de velhar entà qu’es sues accions se coordinen d’ua manèra eficienta, damb er objectiu d’assegurar un tractament tan integrau coma sigue possible deth risc industriau.
2. S’an d’articular es estruments qu’era autoritat laborau e er organ dera Administracion dera Generalitat competent en matèria de seguretat industriau considèren mès adequadi qu’asseguren ua comunicacion e ua informacion recipròques sufisentes enes matèries regulades per aguesta lei, entà garantir eth maxim nivèu de cooperacion e coordinacion e contribuïr, d’aguesta manèra, ara prevencion des risqui laboraus e ara execucion des politiques orientades ara defensa e er emparament dera seguretat e era salut des trabalhadors, d’acòrd damb çò qu’establissen eth tèxte rehonut der Estatut des trabalhadors e era normativa en matèria de prevencion de risqui laboraus.
Dusau. Usatge de mieis electronics, informatics e telematics
1. Er organ dera Administracion dera Generalitat competent en matèria de seguretat industriau a de gerir, progressivament, es activitats e es documents per miei de tecniques electroniques, informatiques e telematiques, damb er objectiu d’incrementar era sua eficiéncia e redusir, d’ua manèra efectiva, eth volum dera documentacion que gerís en supòrt papèr.
2. Es persones fisiques, es empreses, es agents qu’intervien ena seguretat industriau, es organizacions o es associacions apertientes a collectius o sectors qu’abituaument utilizen es mieis telematics ena sua activitat, e tanben es entitats publiques, an d’utilizar obligatòriament es mieis telematics entà restacar-se damb er organ dera Administracion dera Generalitat competent en matèria de seguretat industriau, d’acòrd damb era normativa aplicabla.
Tresau. Inscripcion en Registre d’installacions tecniques de seguretat industriau de Catalonha d’installacions ja existentes
S’inscriuen d’ofici en Registre d’installacions tecniques de seguretat industriau de Catalonha es donades d’installacions qu’en moment dera entrada en vigor d’aguesta lei i age enes diuèrsi registres especifics que’n hèn referéncia es reglaments tecnics de seguretat industriau.
Quatau. Installacions receptores de gasi combustibles per canalizacion
1. D’acòrd damb era normativa especifica aplicabla, es empreses de distribucion de gasi combustibles per canalizacion pòden hèr es inspeccions des installacions receptores damb mieis pròpris o extèrns. 
2. S’es empreses de distribucion que’n hè referéncia er apartat 1 òpten per hèr es inspeccions des installacions receptores damb mieis extèrns, pòden: 
a) Encargar es inspeccions a organismes de contraròtle acreditadi entar encastre reglamentari correspondent.
b) Encargar es inspeccions a autes empreses qu’age acreditat era empresa distribuidoira, d’acòrd damb un sistèma pròpri que permete assegurar era competéncia tecnica, era independéncia, era imparcialitat e era integritat des sues accions.
3. Es empreses de distribucion que’n hè referéncia aguesta disposicion s’inscriuen en Registre d’agents dera seguretat industriau de Catalonha, regulat per article 8.
4. Es empreses de distribucion que’n hè referéncia aguesta disposicion an de disposar d’un sistèma informatic permanentament actualizat que contengue es donades basiques identificadores des installacions, es dates e es empreses que n’an hèt es inspeccions, es resultats des inspeccions e eth seguiment dera correccion de defèctes. Aguest sistèma informatic a d’èster accessible telematicament entar organ dera Administracion dera Generalitat competent en matèria de seguretat industriau e a de perméter de hèr-i consultes parametrizables.
5. Es installacions receptores contengudes enes sistèmes informatics que’n hè referéncia er apartat 4 non s’inscriuen en Registre d’installacions tecniques de seguretat industriau de Catalonha, regulat per article 6.
6. Es empreses de distribucion que’n hè referéncia aguesta disposicion son obligades a entrar en organ dera Administracion dera Generalitat competent er impòrt dera taxa peth contraròtle e era supervision que les correspon coma subjèctes passius, d’acòrd damb çò qu’establís eth capítol IV deth títol XIV deth tèxte rehonut dera Lei de taxes e prètzi publics dera Generalitat de Catalonha, aprovat peth Decrèt legislatiu 3/2008, deth 25 de junh.
7. Eth conselhèr deth departament competent en matèria de seguretat industriau a d’establir er impòrt maxim des tarifes qu’es empreses de distribucion apliquen as inspeccions des installacions receptores.
Cincau. Devolucion parciau des taxes percebudes pera sollicitud d’autorizacion d’organismes de contraròtle
En non auer-se completat es accions de besonh entà assegurar era compatibilitat e era connectivitat des sistèmes d’informacion des organismes de contraròtle autorizadi abans dera entrada en vigor d’aguesta lei, eth Govèrn a de retornar d’ofici as organismes de contraròtle era part correspondenta ad aguest concèpte qu’age percebut dera taxa pera sollicitud d’autorizacion d’organismes de contraròtle, regulada peth capítol II deth títol XIV deth tèxte rehonut dera lei de taxes e prètzi publics dera Generalitat de Catalonha, aprovat peth Decrèt legislatiu 3/2008, deth 25 de junh. Eth retorn s’a de hèr efectiu pendent er exercici pressupostari següent ath dera entrada en vigor d’aguesta lei.
Disposicions transitòries
Prumèra. Organismes de contraròtle autorizadi
Es organismes de contraròtle autorizadi abans dera entrada en vigor d’aguesta lei rèsten abiletadi entà contunhar actuant en nau regim de declaracion responsabla, establit e regulat per aguesta lei, sense auer de hèr cap tramit ne liquidar cap taxa.
Dusau. Foncions de recepcion e revision de documentacion des organismes de contraròtle autorizadi
1. Es organismes de contraròtle ja autorizadi en moment dera entrada en vigor d’aguesta lei an de contunhar exercint es foncions de recepcion e revision dera documentacion preceptiva entara metuda en foncionament des installacions naues e era modificacion des existentes, enes madeishes condicions en qu’ac hègen, d’acòrd damb es instruccions e es protocòus establidi per organ competent en matèria de seguretat industriau, pendent un periòde maxim de tres mesi des dera entrada en vigor d’aguesta lei. 
2. Era Oficina de Gestion Empresariau a d’assumir progressivament es foncions que’n hè referéncia er apartat 1 en madeish periòde de tres mesi. 
3. Un còp s’age acabat eth periòde transitòri que’n hè referéncia aguesta disposicion, serà aplicable çò que dispòse er article 16.6.
Tresau. Establiments existents a on se pòden produsir accidents grèus
1. Es titulars des establiments a on se pòden produsir accidents grèus ja existents en moment dera entrada en vigor d’aguesta lei que non dispòsen d’ua analisi quantitativa de risc avalorada d’acòrd damb eth títol VI deth reglament de desplegament dera Lei 12/2008, deth 31 de junhsèga, de seguretat industriau, aprovat peth Decrèt 30/2010, deth 2 de març, an de presentar ar organ dera Generalitat competent en matèria de seguretat industriau era dita analisi, qu’a d’èster elaborada d’acòrd damb es sues instruccions e laguens des terminis qu’establisque. 
2. As establiments que’n hè referéncia aguesta disposicion non les ei aplicabla era taxa pera avaloracion regulada peth capítol X deth tèxte rehonut dera Lei de taxes e prètzi publics dera Generalitat de Catalonha, aprovat peth Decrèt legislatiu 3/2008, deth 25 de junh.
Disposicion derogatòria
1. Rèsten abolides es disposicions següentes: 
a) Era Lei 12/2008, deth 31 de junhsèga, de seguretat industriau, lheuat deth títol I; es capítols I e III deth títol IV; eth títol V; es disposicions addicionaus quatau, cincau, setau e ueitau; era disposicion transitòria quatau, e era disposicion finau prumèra, des quaus solament rèste en vigor era part que regule era inspeccion tecnica de veïculs.
b) Eth Reglament de desplegament dera Lei 12/2008, deth 31 de junhsèga, de seguretat industriau, aprovat peth Decrèt 30/2010, deth 2 de març, lheuat des títols 4, 7 e 8; es disposicions addicionaus siesau, setau e ueitau, e es disposicions transitòries cincau e setau. Des títols 1 e 2, dera disposicion addicionau dusau e dera disposicion transitòria siesau solament rèste en vigor era part que regule era inspeccion tecnica de veïculs.
c) Eth Decrèt 363/2004, deth 24 d’agost, peth quau se regule eth procediment administratiu entara aplicacion deth Reglament electrotecnic entà baisha tension.
d) Er article 3.1.b, 3.2.b e c dera Orde EMO/332/2012, deth 16 d’octobre, pera quau se regule era aplicacion en Catalonha deth Reiau decrèt 138/2011, deth 4 de hereuèr, peth quau s’apròven eth Reglament de seguretat entà installacions frigorifiques e es sues instruccions tecniques complementàries.
e) Es articles 10.1, 10.2, 13, 16.1, 16.2, 21.2, 21.3, 25.2, 25.3, 31.2, 31.3, 35.1, 35.2, 35.3, 38.2, 38.3, 42, 43, 44, 47, 49.1.a, 49.2, 49.3 e 50, e es apartats 2.1.c, 2.2, 3.2 e 3.3 dera disposicion addicionau prumèra dera Orde IUE/470/2009, deth 30 d’octobre, que regule era aplicacion deth Reglament d’equipes a pression en Catalonha.
f) Es articles 8.1, 8.2, 9.1, 9.2, 9.3, 9.4, 16, 22, 24 e 26, e eth capítol 6 dera Orde deth 20 de noveme de 1998, sus eth procediment d’accion des empreses installadores, des entitats d’inspeccion e contraròtle e des titulars enes installacions petrolifères entà usatge pròpri regulades pera instruccion tecnica complementària MI-IP03, Installacions petrolifères entà usatge pròpri, deth Reglament d’installacions petrolifères.
g) Es articles 5.1, 5.2, 5.3, 6.1, 6.2, 6.3, 7, 8, 10, 12 e 13, e eth capítol 4 dera Orde deth 31 de mai de 1999, pera quau se regule era aplicacion deth Reiau decrèt 1314/1997, der 1 d’agost, de disposicions d’aplicacion dera Directiva deth Parlament Europèu e deth Conselh 95/16/CE, sus ascensors.
h) Es articles 7, 9 e 12 dera Orde deth 30 de deseme de 1986, pera quau se regule era aplicacion deth Reglament d’aparelhs d’elevacion e manutencion, aprovat peth Reiau decrèt 2291/1985.
i) Es articles 5, 7, 8, 9.4, 12.3, 12.4 e 13, e eth capítol 6 dera Orde deth 2 de hereuèr de 1990, pera quau se regule eth procediment d’accion administrativa entara aplicacion des reglaments electrotecnics entà nauta tension enes installacions privades.
j) Es articles 8, 10, 13, 16, 17 e 21, e eth capítol 5 dera Orde deth 28 de març de 1996, sus eth procediment d’accion des empreses installadores, des entitats d’inspeccion e contraròtle e des titulars enes installacions de gasi combustibles.
k) Eth títol 1 der Annèx dera Orde IUE/361/2010, deth 17 de junh, pera quau s’establís er impòrt maxim des tarifes qu’an de pagar es destinataris des servicis de contraròtle deth compliment reglamentari dera seguretat industriau e dera inspeccion tecnica de veïculs enes operators dera inspeccion en matèria de seguretat industriau.
2. Rèsten abolides es disposicions que s’opausen a çò qu’establís aguesta lei o la contradiguen.
Disposicions Finaus
Prumèra. Modificacion deth tèxte rehonut aprovat peth Decrèt legislatiu 3/2008 per çò qu’ei de taxes en matèria de seguretat industriau
1. Se modifiquen es capítols II, IV, VI e VII deth títol XIV deth tèxte rehonut dera Lei de taxes e prètzi publics dera Generalitat de Catalonha, aprovat peth Decrèt legislatiu 3/2008, deth 25 de junh, que rèsten redigidi dera manèra següenta: 
«Capítol II. Taxa pera verificacion posteriora des donades dera declaracion responsabla des organismes de contraròtle
»14.2-1. Hèt imposable
»Eth hèt imposable d’aguesta taxa ei era activitat administrativa que genère era verificacion posteriora des requisits e es obligacions que son exigibles as organismes de contraròtle qu’inícien era sua activitat en Catalonha o que declaren era modificacion des sues donades, e tanben era inscripcion posteriora en Registre d’agents dera seguretat industriau de Catalonha.
»14.2-2. Subjècte passiu
»Es subjèctes passius d’aguesta taxa son es organismes de contraròtle qu’inícien era sua activitat en Catalonha e que presenten ua declaracion responsabla abans der inici dera activitat o que declaren era modificacion des sues donades.
»14.2-3. Acreditacion
»Era taxa s’acredite per miei deth certificat d’inscripcion en Registre d’agents dera seguretat industriau de Catalonha der organisme de contraròtle o dera modificacion des sues donades. S’exigís er impòrt dera taxa en moment de presentar era declaracion responsabla.
»14.2-4. Quòta
»Era quòta d’aguesta taxa, que s’a de liquidar per cadua des declaracions responsables o des modificacions de donades que se tramiten, ei era següenta: 
»Declaracions responsables d’organismes de contraròtle: 200 èuros.
»Declaracions de modificacion de donades d’organismes de contraròtle: 150 èuros.
»Aguesti impòrts pòden èster revisadi annaument, d’acòrd damb es critèris establidi pera Lei de pressupòsti.
»Capítol IV. Taxa peth contraròtle e era supervision des organismes de contraròtle o des empreses de distribucion
»14.4-1. Hèt imposable
»Eth hèt imposable d’aguesta taxa ei era activitat administrativa que genère eth contraròtle e era supervision des accions d’inspeccion des organismes de contraròtle o des empreses de distribucion de gasi combustibles per canalizacion qu’actuen en Catalonha, per part der organ dera Administracion dera Generalitat competent en matèria de seguretat industriau.
»14.4-2. Subjècte passiu
»Es subjèctes passius d’aguesta taxa son es organismes de contraròtle o es empreses de distribucion de gasi combustibles per canalizacion qu’actuen en Catalonha. Er impòrt d’aguesta taxa non se pòt repercutir sus es usatgèrs finaus.
»14.4-3. Acreditacion
»Era taxa s’acredite per miei dera expedicion d’ua acta o un certificat deth resultat deth contraròtle qu’amie a tèrme er organ dera Administracion dera Generalitat competent en matèria de seguretat industriau. S’exigís er impòrt dera taxa mensuaument, en moment qu’eth subjècte passiu remane ar organ dera Generalitat competent en matèria de seguretat industriau era relacion d’accions que dongue origina ara activitat de contraròtle e supervision.
»14.4-4. Quòta
»Era quòta d’aguesta taxa, que s’a de liquidar per cadua des accions d’inspeccion qu’agen efectuat es organismes de contraròtle o es empreses de distribucion de gasi combustibles per canalizacion, es quaus an d’èster objècte deth contraròtle e era supervision der organ dera Administracion dera Generalitat competent en matèria de seguretat industriau, ei era següenta: 
»Accions d’inspeccion: 
»Inspeccions periodiques nivèu A: 10 èuros per inspeccion.
»Inspeccions periodiques nivèu M: 6 èuros per inspeccion.
»Inspeccions periodiques nivèu B: 2,5 èuros per inspeccion.
»Es nivèus d’inspeccion que corresponen a cada tipe d’installacion de cada encastre reglamentari son es següents: 

	Encastre reglamentari
	Tipe installacion
	Nivèu inspeccion

	AR-01
	Reglament d’aparelhs d’elevacion e manutencion
	
	

	
	Ascensors
	
	M

	
	Grues torre
	
	A

	
	Grues mobiles autopropulsades
	
	A

	AR-02
	Reglaments electrotecnics de baisha e nauta tension
	
	

	
	Baisha tension
	Damb memòria tecnica 
	M

	
	
	Damb projècte (poténcia ≤ 50KW)
	M

	
	
	Damb projècte (poténcia > 50KW)
	A

	
	Nauta tension
	
	A

	AR-03
	Reglament d’equipes a pression
	Classa 1
	M

	
	
	Classa 2
	A

	AR-04
	Reglament d’installacions d’emmagazinatge de productes quimics
	Classa dusau
	A

	
	
	Classa tresau (volum ≤ 500m3)
	M

	
	
	Classa tresau (volum > 500m3)
	A

	AR-05
	Reglament entà plantes e installacions frigorifiques
	
	M

	AR-06
	Reglament de gasi combustibles
	
	

	
	Depausi de gasi liquadi deth petròli (GLP)
	Damb memòria tecnica 
	M

	
	
	Damb projècte
	A

	
	Plantes de gas naturau liquat (GNL)
	
	A

	
	Estacions de servici de gas 
	
	A

	
	Installacions receptores
	Installacion individuau (poténcia ≤ 70 KW)
	B

	
	
	Installacion individuau (poténcia > 70 KW)
	M

	
	
	Installacion comuna (poténcia ≤ 2.000 KW)
	M

	
	
	Installacion comuna (poténcia > 2.000 KW)
	A

	AR-07
	Reglament d’installacions petrolifères 
	
	A

	AR-08
	Reglament d’installacions termiques enes bastisses
	Classa 1.1
	B

	
	
	Classa 1.2
	M

	
	
	Classa 2
	A

	AR-09
	Reglament de bancs solars en establiments que presten servicis de bronzejat artificiau
	
	 M

	AR-10
	Reglament d’establiments afectadi pera normativa d’accidents grèus
	Nivèu baish
	A

	
	
	Nivèu naut
	A


»Aguesti impòrts pòden èster revisadi annaument, d’acòrd damb es critèris establidi pera Lei de pressupòsti.
»Capítol VI. Taxa pera verificacion des donades dera declaracion responsabla des installacions e es aparelhs 
»14.6-1. Hèt imposable
»Eth hèt imposable d’aguesta taxa ei era activitat administrativa que genère era verificacion des donades correspondentes ena declaracion responsabla entà dar de nauta es installacions, e tanben era tramitacion e era anotacion dera inscripcion o dera modificacion des donades en Registre d’installacions tecniques de seguretat industriau de Catalonha.
»14.6-2. Subjècte passiu
»Es subjèctes passius d’aguesta taxa son es titulars des installacions e es aparelhs que presenten ua declaracion responsabla o que declaren era modificacion des sues donades qu’an d’èster inscrites en Registre d’installacions tecniques de seguretat industriau de Catalonha. Maugrat açò, s’era presentacion dera declaracion responsabla e era tramitacion electronica ara Oficina de Gestion Empresariau dera inscripcion en Registre d’installacions tecniques de seguretat industriau de Catalonha se hè per miei d’un organisme de contraròtle, aguest ei subjècte passiu substitut, et h quau a de hèr a repercutir er impòrt dera taxa a qui la presente.
»14.6-3. Acreditacion
»Era taxa s’acredite per miei deth certificat dera inscripcion o dera modificacion des donades en Registre d’installacions tecniques de seguretat industriau de Catalonha. S’exigís er impòrt dera taxa en moment dera presentacion dera declaracion responsabla. Maugrat açò, s’era presentacion dera declaracion responsabla e era tramitacion electronica ara Oficina de Gestion Empresariau dera inscripcion en Registre d’installacions tecniques de seguretat industriau de Catalonha se hè per miei d’un organisme de contraròtle, correspon ad aguest efectuar eth crubament dera taxa e entrar-la, d’acòrd damb es instruccions correspondentes, ar organ dera Administracion dera Generalitat competent.
»14.6-4. Quòta
»Era quòta d’aguesta taxa, que s’a de liquidar per cadua des declaracions responsables o des declaracions de modificacions de donades que se tramiten, ei era següenta: 
»Declaracions responsables d’installacions e aparelhs: 30 èuros.
»Declaracions de modificacion de donades d’installacions e aparelhs: 10 èuros.
»Aguesti impòrts pòden èster revisadi annaument, d’acòrd damb es critèris establidi pera Lei de pressupòsti.
»Capítol VII. Taxa pera anotacion deth resultat des inspeccions periodiques des installacions e es aparelhs en Registre d’installacions tecniques de seguretat industriau de Catalonha
»14.7-1. Hèt imposable
»Eth hèt imposable d’aguesta taxa ei era activitat administrativa que genère eth contraròtle deth compliment des condicions de seguretat, e tanben era tramitacion e era anotacion deth resultat des inspeccions periodiques obligatòries des installacions e es aparelhs en Registre d’installacions tecniques de seguretat industriau de Catalonha.
»14.7-2. Subjècte passiu
»Es subjèctes passius d’aguesta taxa son es titulars des installacions e es aparelhs que solliciten es inspeccions periodiques obligatòries establides pes reglaments tecnics de seguretat industriau aplicables. Maugrat açò, ei subjècte passiu substitut er organisme de contraròtle qu’efectue era inspeccion, eth quau a de hèr a repercutir er impòrt dera taxa a qui la sollicite.
»14.7-3. Acreditacion
»Era taxa s’acredite per miei deth certificat dera anotacion deth resultat des inspeccions periodiques obligatòries des installacions e es aparelhs en Registre d’installacions tecniques de seguretat industriau de Catalonha. S’exigís er impòrt dera taxa en moment que se hè era inspeccion. Maugrat tot açò, correspon ar organisme de contraròtle qu’efectue era inspeccion crubar aguesta taxa e entrar-la, d’acòrd damb es instruccions correspondentes, en organ competent dera Administracion dera Generalitat.
»14.7-4. Quòta
»Era quòta d’aguesta taxa, que s’a de liquidar per cadua des inspeccions periodiques obligatòries des installacions e es aparelhs que s’efectuen, rèste fixada ena quantitat de 10 èuros.
»Aguest impòrt pòt èster revisat annaument, d’acòrd damb es critèris establidi pera Lei de pressupòsti.»
2. S’ahig un nau capítol, eth XIII, ath títol XIV deth tèxte rehonut dera Lei de taxes e prètzi publics dera Generalitat de Catalonha, aprovat peth Decrèt legislatiu 3/2008, deth 25 de junh, damb eth tèxte següent: 
»Capítol XIII. Taxa pera verificacion posteriora des donades dera declaracion responsabla des empreses d’installacion, mantenença, apariament e operacion d’installacions e productes e des talhèrs d’apariament de veïculs automobils.
»14.13-1. Hèt imposable
»Eth hèt imposable d’aguesta taxa ei era activitat administrativa que genère era verificacion posteriora des requisits e es obligacions que son exigibles as empreses d’installacion, mantenença, apariament e operacion d’installacions e productes o as talhèrs d’apariament de veïculs automobils qu’an es installacions en Catalonha, o que declaren era modificacion des sues donades, e tanben era inscripcion posteriora en Registre d’agents dera seguretat industriau de Catalonha.
»14.13-2. Subjècte passiu
»Es subjèctes passius d’aguesta taxa son es empreses d’installacion, mantenença, apariament e operacion d’installacions e productes e es talhèrs d’apariament de veïculs automobils que presenten ua declaracion responsabla ar inici dera sua activitat, o que declaren era modificacion des sues donades.
»14.13-3. Acreditacion
»Era taxa s’acredite per miei deth certificat d’inscripcion en Registre d’agents dera seguretat industriau de Catalonha dera empresa o deth talhèr, o dera modificacion des sues donades. S’exigís er impòrt dera taxa en moment que se presente era declaracion responsabla.
»14.13-4. Quòta
»Era quòta d’aguesta taxa, que s’a de liquidar per cadua des declaracions responsables o des modificacions de donades que se tramiten, ei era següenta: 
»Declaracions responsables d’empreses d’installacion, mantenença, apariament e operacion d’installacions e productes o de talhèrs d’apariament de veïculs automobils: 100 èuros.
»Declaracions de modificacion de donades d’empreses d’installacion, mantenença, apariament e operacion d’installacions e productes o de talhèrs d’apariament de veïculs automobils: 50 èuros.
»Aguesti impòrts pòden èster revisadi annaument, d’acòrd damb es critèris establidi pera Lei de pressupòsti.»
3. S’ahig un nau capítol, eth XIV, ath títol XIV deth tèxte rehonut dera Lei de taxes e prètzi publics dera Generalitat de Catalonha, aprovat peth Decrèt legislatiu 3/2008, deth 25 de junh, damb eth tèxte següent: 
«Capítol XIV. Taxa pera avaloracion des documents qu’an de presentar es titulars des establiments afectadi pera normativa en vigor en matèria d’accidents grèus 
»14.14-1. Hèt imposable
»Eth hèt imposable d’aguesta taxa ei era activitat administrativa que genère era avaloracion des documents qu’an de presentar es titulars des establiments afectadi pera normativa en vigor en matèria d’accidents grèus.
»Aguesti documents pòden èster es següents: 
»a) Analisi de risc.
»b) Informacion basica entara elaboracion deth plan d’emergéncia exterior.
»c) Analisi quantitativa de risc.
»14.14-2. Subjècte passiu
»Es subjèctes passius d’aguesta taxa son es titulars des establiments afectadi pera normativa en vigor en matèria d’accidents grèus.
»14.14-3. Acreditacion
»Era taxa s’acredite per miei dera expedicion deth document d’avaloracion. S’exigís er impòrt dera taxa en moment que se presente era documentacion entà èster avalorada.
»14.14-4. Quòta
»Era quòta d’aguesta taxa, que s’a de liquidar per cadua des avaloracions que se solliciten, ei era següenta: 
»a) Avaloracion dera analisi de risc: 
»Quòta fixa: 2.460 èuros.
»Quòta variabla: 340 èuros per cas accidentau quantificat que genère efèctes ar exterior des limits der establiment.
»b) Avaloracion dera informacion basica pera elaboracion deth plan d’emergéncia exterior: 150 èuros.
»c) Avaloracion dera analisi quantitativa de risc:
»Quòta fixa: 2.460 èuros.
»Quòta variabla: 380 èuros per cas accidentau quantificat que genère efèctes ar exterior des limits der establiment.
»Aguesti impòrts pòden èster revisadi annaument, d’acòrd damb es critèris establidi pera Lei de pressupòsti.»
4. S’ahig un nau capítol, eth XV, ath títol XIV deth tèxte rehonut dera Lei de taxes e prètzi publics dera Generalitat de Catalonha, aprovat peth Decrèt legislatiu 3/2008, deth 25 de junh, damb eth tèxte següent: 
«Capítol XV. Taxa pera autorizacion o era modificacion dera autorizacion des organismes notificadi
»14.15-1. Hèt imposable
»Eth hèt imposable d’aguesta taxa ei era activitat administrativa que genère era verificacion des requisits e es obligacions que son exigibles as organismes notificadi que solliciten èster autorizadi o era modificacion des donades dera sua autorizacion, e tanben era tramitacion der expedient d’autorizacion o de modificacion des donades dera autorizacion e era sua inscripcion o anotacion en Registre d’agents dera seguretat industriau de Catalonha.
»14.15-2. Subjècte passiu
»Es subjèctes passius d’aguesta taxa son es organismes notificadi que solliciten èster autorizadi o era modificacion des donades dera sua autorizacion.
»14.15-3. Acreditacion
»Era taxa s’acredite per miei dera resolucion d’autorizacion coma organisme notificat o dera modificacion des donades dera sua autorizacion. S’exigís er impòrt dera taxa en moment que se presente era sollicitud d’autorizacion o de modificacion de donades.
»14.15-4. Quòta
»Era quòta d’aguesta taxa, que s’a de liquidar per cadun des expedients d’autorizacion o de modificacion d’autorizacion, ei era següenta: 
»Autorizacion d’organismes notificadi: 700 èuros.
»Modificacion dera autorizacion d’organismes notificadi: 600 èuros.
»Aguesti impòrts pòden èster revisadi annaument, d’acòrd damb es critèris establidi pera Lei de pressupòsti.»
5. Era recaptacion procedenta des taxes des capítols II, III, IV, V, VI, VII, VIII, IX, XIII, XIV e XV deth títol XIV deth tèxte rehonut dera Lei de taxes e prètzi publics dera Generalitat de Catalonha, aprovat peth Decrèt legislatiu 3/2008, deth 25 de junh, an caractèr finalista e se destinen a amiar a tèrme accions de contraròtle e supervision dera seguretat industriau.
Dusau. Modificacion dera Lei 3/2012, deth 22 de hereuèr, de modificacion deth tèxte rehonut dera Lei d’urbanisme, aprovat peth Decrèt legislatiu 1/2010, deth 3 d’agost
Se modifique er apartat 3 dera disposicion transitòria prumèra dera Lei 3/2012, deth 22 de hereuèr, de modificacion deth tèxte rehonut dera Lei d’urbanisme, aprovat peth Decrèt legislatiu 1/2010, deth 3 d’agost, per tau d’adaptar-lo as requeréncies establides per aguesta lei en matèria de seguretat industriau, que rèste redigit dera manèra següenta: 
«3. Eth termini dera prorròga des licéncies d’òbres que’n hèn referéncia es apartats 1 e 2 ei eth 31 de deseme de 2016 entàs establiments industriaus, e eth 31 de deseme de 2015 entara rèsta d’edificacions, sens perjudici des contraròtles de seguretat industriau a que siguen sometudes aguestes edificacions.»
Tresau. Modificacion des referéncies dera normativa sectoriau de seguretat industriau
1. Se substituïssen es referéncies que hè era normativa sectoriau de seguretat industriau ara inscripcion des professionaus e es empreses d’installacion, mantenença, apariament e operacion d’installacions e productes industriaus enes diuèrsi registres sectoriaus pera referéncia ara inscripcion d’ofici d’aguesti professionaus e empreses en Registre d’agents dera seguretat industriau, a compdar des donades dera declaracion responsabla presentada abans der inici dera activitat.
2. Se substituïssen es referéncies que hè era normativa sectoriau de seguretat industriau ara inscripcion des installacions enes registres especifics existents entà cada encastre reglamentari pera referéncia ara inscripcion d’ofici d’aguestes installacions en Registre d’installacions tecniques de seguretat industriau de Catalonha, a compdar des donades dera declaracion responsabla presentada abans dera sua metuda en servici.
Quatau. Aplicacion concurrenta d’aguesta lei
1. Aguesta lei ei aplicabla sens perjudici des autes nòrmes sectoriaus qu’agen per objècte era regulacion d’establiments, installacions e productes que tanben siguen objècte d’aguesta lei.
2. Es activitats e es installacions de titolaritat des empreses de generacion, transpòrt o distribucion d’energia qu’an era fin de generar, transportar, transformar o distribuïr energia se regissen, en matèria de seguretat industriau, per çò que dispòse aguesta lei e, en matèria de planificacion, garantida e qualitat de servici, pera sua normativa especifica. Entad aguestes activitats e installacions, er exercici des competéncies dera Generalitat en matèria de seguretat industriau correspon ar organ dera Administracion dera Generalitat competent en matèria d’energia.
3. Es activitats restacades damb era prevencion de risqui laboraus, era defensa e er emparament des consumidors e usatgèrs, er emparament civiu, era prevencion e er escandilhament d’incendis, es productes alimentaris, es productes e es especialitats farmaceutiques e eth regim de responsabilitat ambientau se regissen per çò que dispòse era sua normativa especifica. 
Cincau. Regulacion dera inspeccion tecnica de veïculs
Eth Govèrn, en termini de naui mesi des dera entrada en vigor d’aguesta lei, a d’aprovar un projècte de lei que regule eth regim juridic dera inspeccion tecnica de veïculs, qu’a d’includir era derogacion des precèptes dera Lei 12/2008, deth 31 de junhsèga, de seguretat industriau, que demoren en vigor.
Siesau. Installacions de distribucion d’aigua
Eth Govèrn, en termini d’un an des dera entrada en vigor d’aguesta lei, a de regular es condicions qu’an complir es installacions de distribucion d’aigua entà que non comprometen era seguretat des persones, es bens e eth miei ambient ath delà deth risc industriau acceptable, e tanben entà assegurar que d’autes installacions non poguen demorar afectades coma conseqüéncia de defèctes d’aguestes installacions.
Setau. Desplegament d’aguesta lei
1. Se faculte ath Govèrn e ath conselhèr deth departament competent en matèria de seguretat industriau entà que dicten es disposicions de besonh entà desplegar e executar aguesta lei. 
2. Eth desplegament que’n hè referéncia er apartat 1 s’a de hèr en termini d’un an a compdar dera entrada en vigor d’aguesta lei.
Ueitau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.»
Palau del Parlament, 14 d’octubre de 2014

El secretari quart 	La presidenta del Parlament




David Companyon i Costa	Núria de Gispert i Català

